
ТАНИЛЦУУЛГА

Нэмэгдсэн өртгийн албан татварын 
тухай хуульд өөрчлөлт оруулах тухай

Монгол Улсын Их Хурлын 2020 оны 52 дугаар тогтоолоор батлагдсан “Алсын хараа-2050” урт хугацааны хөгжлийн бодлогод эдийн засаг нь өрх, иргэн бүрд тэгш, хүртээмжтэй хүрсэн байх, нийгмийн бүх салбарт тэгш бус байдлыг багасгаж, дундаж орлоготой иргэдийн тоог нэмэгдүүлж, амьдралын чанарыг дээшлүүлнэ гэж заасан.
Мөн Монгол Улсын Их Хурлын 2021 оны 106 дугаар тогтоолоор батлагдсан “Шинэ сэргэлтийн бодлого батлах тухай” дунд хугацааны зорилтот хөтөлбөрт урт хугацаанд эдийн засгийн өсөлтийг дунджаар 6 хувьд хадгалж, нэг хүнд ногдох үндэсний орлогыг 2 дахин нэмэгдүүлнэ гэж туссан.
Сүүлийн жилүүдэд дэлхий нийтийг хамарсан цар тахал, геополитикийн хүндрэлтэй нөхцөл байдлаас үүдэлтэйгээр төгрөгийн ханш суларч, инфляц, хүүгийн түвшин нэмэгдсэн тул голчлон бага, дунд орлоготой иргэн, өрхийн орлогыг хамгаалах тухай асуудал чухал ач холбогдолтой байна.
Өнгөрсөн 2024 оны байдлаар иргэдийн төлсөн нэмэгдсэн өртгийн албан татварын 20 хувийн буцаан олголтын хөнгөлөлтөөр нийт 346 тэрбум төгрөгийг 1.4 сая иргэнд олгосон байна. Үүнээс нийт иргэдийн өндөр худалдан авалт хийдэг 25 хувь нь нийт хөнгөлөлтийн 75 хувийг авсан байгаа нь өнөөгийн хэрэгжиж буй нэмэгдсэн өртгийн албан татварын хөнгөлөлт, чөлөөлөлтийн бодлогын оновчтой, хүртээмжтэй байдлыг нэмэгдүүлэх, татварын бодлогыг нийгмийн жигд, шударга байдлыг дэмжих чиглэлд сайжруулах зайлшгүй шаардлагыг бий болгож байна.
Энэхүү нөхцөл байдлыг харгалзан иргэн, өрхийн татварын ачааллыг бууруулах, татварын хөнгөлөлт чөлөөлөлтийн оновчтой, хүртээмжтэй байдлыг нэмэгдүүлэх, татварын хамрагдалтыг сайжруулах, далд эдийн засгийг бууруулах чиглэлээр Нэмэгдсэн өртгийн албан татварын тухай хуульд өөрчлөлт оруулах тухай хуулийн төслийг боловсруулав.
Нэмэгдсэн өртгийн албан татварын тухай хуульд өөрчлөлт оруулах тухай хуулийн төсөлд 2026 оны 01 дүгээр сарын 01-ний өдрөөс 2026 оны 12 дугаар сарын 31-ний өдрийг дуустал иргэн бүрийн сарын 1 сая төгрөг хүртэлх худалдан авалтад төлсөн нэмэгдсэн өртгийн албан татварыг 50 хувиар хөнгөлж, түүнээс дээш хэсэгт 20 хувиар хөнгөлж, буцаан олгох зохицуулалтыг тусгаж, 2027 оны 01 дүгээр сарын 01-ний өдрөөс эхлэн иргэн бүрийн сарын 500,000 төгрөг хүртэлх худалдан авалтад төлсөн нэмэгдсэн өртгийн албан татварыг 100 хувиар хөнгөлж, 500,000-1,000,000 төгрөг хүртэлх худалдан авалтад төлсөн нэмэгдсэн өртгийн албан татварыг 50 хувиар хөнгөлж, 1,000,001 төгрөгөөс дээш хэсэгт 20 хувиар хөнгөлж буцаан олгох зохицуулалтыг тусгасан.
Хуулийн төсөл батлагдсанаар иргэн, өрхийн хэрэглээндээ төлдөг татварын ачааллыг бууруулж, бодит орлогыг хамгаалж, орлогын тэгш бус байдал буурч, татварын хамрагдалт нэмэгдэх ач холбогдолтой бөгөөд Монгол Улсын 2026 оны төсвийн орлого 375 орчим тэрбум төгрөгөөр буурахаар байна.

Төсөл 
 
МОНГОЛ УЛСЫН ХУУЛЬ 
 
2025 оны .....дугаар                                                                          	    Улаанбаатар
сарын ....-ны өдөр                                                                                              хот 

 
НЭМЭГДСЭН ӨРТГИЙН АЛБАН ТАТВАРЫН ТУХАЙ ХУУЛЬД 
ӨӨРЧЛӨЛТ ОРУУЛАХ ТУХАЙ 

1 дүгээр зүйл.Нэмэгдсэн өртгийн албан татварын тухай хуулийн 15 дугаар зүйлийн 15.2.1 дэх заалтыг доор дурдсанаар өөрчлөн найруулсугай:

“15.2.1.энэ хуулийн 15.3-т заасан нөхцөл, шаардлага хангасан албан татвар төлөгчийн албан татвар суутган төлөгчтэй хийсэн худалдан авалтад төлсөн албан татварыг доор дурдсан хувиар буцаан олгох:

	15.2.1.а.2026 оны татварын жилд сарын 1,000,000 хүртэлх төгрөгийн худалдан авалтад төлсөн татварын 50 хувийг, 1,000,001 төгрөгөөс дээш худалдан авалтад төлсөн татварын 20 хувийг;

	15.2.1.б.2027 оны татварын жилээс эхлэн сарын 0-500,000 хүртэлх төгрөгийн худалдан авалтад төлсөн татварын 100 хувийг, 500,001-1,000,000 хүртэлх төгрөгийн худалдан авалтад төлсөн татварын 50 хувийг 1,000,001 төгрөгөөс дээш худалдан авалтад төлсөн татварын 20 хувийг;”

2 дугаар зүйл.Энэ хуулийг 2026 оны 01 дүгээр сарын 01-ний өдрөөс эхлэн дагаж мөрдөнө. 

Гарын үсэг 



ТАНИЛЦУУЛГА 
  
Төр, хувийн хэвшлийн түншлэлийн тухай 
хуульд нэмэлт, өөрчлөлт оруулах тухай 
хуулийн төслийн талаар
 
Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар батлагдсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн гурав дахь хэсэгт “Зах зээл дэх төрийн оролцоог бууруулж, бизнес, хөрөнгө оруулалтын орчныг сайжруулан, төр, хувийн хэвшлийн түншлэлийг бэхжүүлж, олон тулгуурт, хүртээмжтэй, экспортын баримжаатай эдийн засгийг бэхжүүлнэ” гэж заасан. Мөн Монгол Улсын Их Хурлын 2024 оны 52 дугаар тогтоолын 10-т “Төр, хувийн хэвшлийн түншлэлийг дэмжиж, хууль, эрх зүйн орчныг боловсронгуй болгох санал боловсруулж, холбогдох хууль тогтоомжийг Монгол Улсын Их Хурлын 2025 оны хаврын ээлжит чуулганы хугацаанд өргөн мэдүүлэх”-ийг Монгол Улсын Засгийн газарт даалгасан. “Аймаг, орон нутгийн талаар авах арга хэмжээний тухай” Монгол Улсын Засгийн газрын 2025 оны 11 дүгээр тогтоолын 1.1-д “Төр, хувийн хэвшлийн түншлэлийн тухай хуулийн зарим зохицуулалтыг орон нутгийн чиг үүргийн онцлогийг харгалзан боловсронгуй болгох асуудлаар санал боловсруулж 2025 оны 7 дугаар сард багтаан Засгийн газрын хуралдаанд танилцуулах”-ыг Тэргүүн Шадар сайд бөгөөд Эдийн засаг, хөгжлийн сайд Н.Учралд даалгасан.   

Эдийн засгийн нөхцөл байдал, төсвийн орлогын төсөөлөлтэй уялдуулан Эдийн засаг, хөгжлийн яамнаас Монгол Улсын төсвийн 2026 оны төсвийн хүрээний мэдэгдэл, 2027-2028 оны төсвийн төсөөллийн тухай хуульд өөрчлөлт оруулах тухай хуулийн төслийг боловсруулсан бөгөөд уг хуулийн төсөлд нэгдсэн төсвийн орлогын доод хэмжээг 1,879 тэрбум төгрөгөөр, зарлагын дээд хэмжээг 500 тэрбум төгрөгөөр тус тус бууруулж байна. Улмаар 2025 оны 5 дугаар сард батлагдсан Монгол Улсыг 2026 онд хөгжүүлэх жилийн төлөвлөгөөнд нийт 316 төсөл, арга хэмжээ батлагдсанаас төр, хувийн хэвшлийн түншлэлээр нийт 4.4 их наяд төгрөгийн 12 төсөл, арга хэмжээг хэрэгжүүлэхээр тусгасан. Мөн улсын төсвийн хөрөнгө оруулалтаар 120 төсөл, арга хэмжээ санхүүжүүлэхээр тусгаснаас 42.5 хувь буюу 51 төсөл арга хэмжээг 2026 оны төсвийн төсөлд тусгасан бол, үлдсэн 69 төсөл, арга хэмжээ санхүүжилтийн эх үүсвэргүйн улмаас хэрэгжих боломжгүй болох эрсдэл үүсээд байна. Монгол Улсыг 2026 онд хөгжүүлэх жилийн төлөвлөгөөнд туссан төр, хувийн хэвшлийн түншлэлээр хэрэгжүүлэх төслүүд болон улсын нэгдсэн төсвөөс санхүүжүүлэх боломжгүй, төсвийн зарлагын хязгаарт багтаагүй төслүүдийг төр, хувийн хэвшлийн түншлэлийн төслийн хүрээнд хэрэгжүүлэх боломжийг бий болгох зорилгоор Төр, хувийн хэвшлийн түншлэлийн тухай хуулийн одоогийн зохицуулалтыг боловсронгуй болгох, үе шатуудыг хялбарчлах, нийтийн зориулалттай дэд бүтэц, төрийн үйлчилгээний төслүүдэд тавигдах шаардлагуудыг ялгаатай байдлаар зохицуулах, зарим аймгуудад хуулиар хязгаарласан зохицуулалтыг нээх шаардлага үүсэж байна. 

Хөгжлийн бодлого, төлөвлөлт, түүний удирдлагын тухай хуулийн 5.2.17-д “төлөвлөлтөд суурилсан төсөвлөлтийн зарчим” гэж энэ хуулийн 6.9-д заасан богино хугацааны төлөвлөлтийн баримт бичиг болох улсын болон орон нутгийн төсвийг төлөвлөхдөө 6.10.3, 6.10.4-т заасан шаардлагыг хангаж Улсын болон Аймаг, нийслэл, хотын хөгжлийн жилийн төлөвлөгөөнд суурилан боловсруулахыг” гэж заасан. Төр, хувийн хэвшлийн түншлэлийн тухай хуулиар түншлэлийн төсөл санаачлахаас авхуулаад түншлэгчийг сонгон шалгаруулж, гэрээ байгуулах хүртэл нийт 8 үе шатыг дамжиж, хамгийн багадаа 12-13 сарын хугацаа шаардагдаж байгаагаас гадна хүн амын тоо, улсын төсвөөс татаас авдаг байдлаас шалтгаалан зарим аймгуудад түншлэлийн төсөл хэрэгжүүлэх боломжийг хуулиар хязгаарлаж, төрийн байгууллага хоорондын зөвшөөрөл олгох процесс хэт олон шат дамжлага, зөвшөөрөл авч байгаа нь түншлэлээр төсөл хэрэгжүүлэх боломжийг хязгаарлаж байна.  

 	Дээрх шалтгаануудын улмаас аймаг, нийслэл, салбарын яамд, хувийн хэвшлийн зүгээс түншлэлийн төсөл санаачлах сонирхол буурахад нөлөөлж, урт хугацаандаа төсвийн ачааллыг багасгах, хувийн хэвшил дээр суурилсан эдийн засгийн өсөлтийг дэмжих, томоохон дэд бүтэц, бүтээн байгуулалтын төслүүдийг дан ганц төсвийн хөрөнгө оруулалт, гадаадын зээл тусламжаар санхүүжүүлэх бус хувийн хэвшлийн хөрөнгө оруулалтыг татах хуулийн зорилтыг хангахад саад болж байна.  
 
Иймд, төр, хувийн хэвшлийн түншлэлээр  хэрэгжүүлэх төслүүдийн процесс ажиллагааг хялбарчлах, түншлэлийн хүрээг тэлж нийтийн зориулалттай дэд бүтэц, төрийн үйлчилгээнээс гадна хөгжлийн бодлого, төлөвлөлтийн баримт бичгийн зорилго, зорилтод нийцсэн төсөл, хөтөлбөрүүдийг төр, хувийн хэвшлийн түншлэлээр хэрэгжүүлэх, орон нутгийн түвшинд түншлэлийн төслийг бие даан хэрэгжүүлэх боломжоор тэгш хангах, түншлэлийн төсөлд тавигдах шаардлагыг багасгаж, хувийн хэвшлийн оролцоо, хөрөнгө оруулалтыг дэмжих зорилгоор Монгол Улсын 2026 оны төсвийн тухай хуулийг дагалдуулж Төр, хувийн хэвшлийн түншлэлийн тухай хуульд нэмэлт, өөрчлөлт оруулах тухай хуулийн төслийг боловсрууллаа.  

---о0о--- 



Төсөл

МОНГОЛ УЛСЫН ХУУЛЬ 

2025 оны ... дугаар			   				       	   Улаанбаатар
сарын ... -ны өдөр 									хот    								                 
ТӨР, ХУВИЙН ХЭВШЛИЙН ТҮНШЛЭЛИЙН ТУХАЙ ХУУЛЬД 
НЭМЭЛТ, ӨӨРЧЛӨЛТ ОРУУЛАХ ТУХАЙ

1 дүгээр зүйл.Төр, хувийн хэвшлийн түншлэлийн тухай хуульд доор дурдсан агуулгатай дараах хэсэг нэмсүгэй:

1/13 дугаар зүйлийн 13.4 дэх хэсэг: 

“13.4.Аймаг, нийслэл энэ хуулийн 14.1.2, 14.1.3-т заасан төсвөөс санхүүжүүлэх түншлэлийн төрлөөр хэрэгжүүлэх төслийн хөрөнгийн эх үүсвэр, төсөвт үзүүлэх нөлөөлөл, төсвийн эрсдэлийн талаар санхүү, төсвийн асуудал эрхэлсэн төрийн захиргааны төв байгууллагын зөвшөөрлийг, харин энэ хуулийн 14.1.1-д заасан түншлэлийн төрөлд санал, дүгнэлтийг авна.”

2/18 дугаар зүйлийн 18.4 дэх хэсэг:  

“18.4.Энэ хуулийн 5.1.13-т заасан төрийн үйлчилгээ үзүүлэх төслөөс хамааран техник, эдийн засгийн үндэслэл шаардахгүй бөгөөд мөнгөний үнэ цэнийн шинжилгээ, төсөвт үзүүлэх нөлөөллийн шинжилгээ, эрсдэлийн шинжилгээ, хууль зүйн дүн шинжилгээ болон нийгмийн нөлөөллийн шинжилгээг хийж болно.”  

3/20 дугаар зүйлийн 20.11 дэх хэсэг:

“20.11.Энэ хуулийн 20.4.2-т заасан техник, эдийн засгийн үндэслэлийг төсвийн болон хувийн хэвшлийн санхүүжилтээр боловсруулж болох бөгөөд тухайн техник, эдийн засгийн үндэслэлийг бүрэн шинжилгээ хийх шийдвэр гарахаас өмнө гурван жилийн дотор тухайн салбарын шинжлэх ухаан, технологийн, эсхүл мэргэжлийн зөвлөлөөр хэлэлцүүлж тодотгогдсон байна.” 

4/43 дугаар зүйлийн 43.8 дахь хэсэг:

“43.8.Төрийн болон орон нутгийн өмчид хамаарах оюуны өмчийг түншлэлийн төсөлд нэвтрүүлснээс олсон түншлэлийн төслийн орлогын 5 хүртэлх хувийг оюуны өмчийн эрх эзэмшигчийн инновац, судалгаа хөгжүүлэлттэй холбоотой үйл ажиллагаанд зарцуулж болно.”

2 дугаар зүйл.Төр, хувийн хэвшлийн түншлэлийн тухай хуулийн 18 дугаар зүйлийн 18.2.15 дахь заалтын “байгаль орчинд ээлтэй” гэсний дараа “, инновац, шинэ” гэж, 21 дүгээр зүйлийн 21.6 дахь хэсгийн “зөвшөөрлийг” гэсний өмнө “санал, дүгнэлт,” гэж, 21.7 дахь хэсгийн “байгууллагын” гэсний дараа “санал, дүгнэлт гарсан,” гэж тус тус нэмсүгэй.

3 дугаар зүйл.Төр, хувийн хэвшлийн түншлэлийн тухай хуулийн дараах зүйл, хэсэг, заалтыг доор дурдсанаар өөрчлөн найруулсугай:

1/8 дугаар зүйлийн 8.1.3 дахь заалт: 

“8.1.3.энэ хуулийн 20.4-т заасан төслийн бүрэн шинжилгээг хянаж, санал, дүгнэлт гарган, санхүү, төсвийн асуудал эрхэлсэн төрийн захиргааны төв байгууллагын санал, дүгнэлтийн хамт Засгийн газрын хуралдаанаар хэлэлцүүлэх;”

2/8 дугаар зүйлийн 8.2 дахь хэсэг:

“8.2.Түншлэлийн төслийн санал хүлээн авах, бүртгэх, сонгон шалгаруулалтыг зохион байгуулах, мэдээлэл солилцох, мэдээллийн ил тод байдлыг хангах ажиллагааг цахим системээр гүйцэтгэх бөгөөд холбогдох журмыг түншлэлийн асуудал эрхэлсэн Засгийн газрын гишүүн батална.” 

3/9 дүгээр зүйлийн 9.1.4, 9.1.5 дахь заалт: 

9.1.4.түншлэлийн асуудал эрхэлсэн төрийн захиргааны төв байгууллагаас ирүүлсэн түншлэлээр хэрэгжүүлэх төслийн бүрэн шинжилгээнд үндэслэн төсвийн эрсдэл, төсөвт үзүүлэх нөлөөлөл болон хөрөнгийн эх үүсвэрийг хянаж, энэ хуулийн 14.1.1-д түншлэлийн төрөлд санал, дүгнэлт, 14.1.2, 14.1.3-т заасан түншлэлийн төрөлд Засгийн газрын хуралдаанаар хэлэлцүүлэх зөвшөөрөл өгөх, зөвшөөрөхгүй тохиолдолд үндэслэл, тайлбарыг түншлэлийн асуудал эрхэлсэн төрийн захиргааны төв байгууллагад хүргүүлэх;

9.1.5.түншлэлийн гэрээний төсөлтэй танилцаж, төсөвт үзүүлэх нөлөөлөл, эрсдэлийн тооцоо, шинжилгээг хянах, түншлэлийн гэрээ байгуулах болон түншлэлийн гэрээнд нэмэлт, өөрчлөлт оруулахад санал, дүгнэлтээ түншлэлийн асуудал эрхэлсэн төрийн захиргааны төв байгууллагад хүргүүлэх;”

4/11 дүгээр зүйлийн 11.2.2 дахь заалт: 

“11.2.2.энэ хуулийн 13.2.1, 13.2.2, 13.2.3, 13.2.4, 13.2.5, 13.2.6-д зааснаас бусад салбарт хэрэгжүүлэх 100 тэрбум төгрөгөөс дээш өртөгтэй түншлэлийн төслийн саналаа Түншлэлийн төвд хүргүүлэх;”

5/12 дугаар зүйлийн 12.2.2 дахь заалт:  

“12.2.2.салбарын асуудал эрхэлсэн төрийн захиргааны төв байгууллага, аймаг, нийслэл болон хувийн хэвшлээс санаачилсан төслийн саналыг хүлээн авах, түншлэгч талуудад мэргэжил, арга зүйн туслалцаа үзүүлэх;”

6/13 дугаар зүйлийн 13.2 дахь хэсэг:

“13.2.Аймаг, нийслэл дараах салбарт түншлэлийн төслийг хэрэгжүүлж болно:”

7/18 дугаар зүйлийн 18.1 дэх хэсэг: 

	“18.1.Түншлэлийн төсөл нь хөгжлийн урт, дунд, богино хугацааны бодлогын баримт бичиг, бүсчилсэн хөгжлийн бодлого болон дунд хугацааны төсвийн хүрээний мэдэгдэлд нийцсэн байна.”

8/25 дугаар зүйл:

“25 дугаар зүйл.Хувийн хэвшлийн түншлэгчийг сонгон шалгаруулах

25.1.Хувийн хэвшлийн түншлэгчийг дараах шалгуур үзүүлэлтийг баримт бичигт тусган сонгон шалгаруулалтын дагуу шалгаруулна:

25.1.1.түншлэлийн төслийн танилцуулга, төслийн ажлын даалгавар, техникийн тодорхойлолт, нийтийн зориулалттай дэд бүтцийн төслийн хувьд техник, эдийн засгийн үндэслэл, жишиг маягт, төсөл хэрэгжүүлэх төрийн түншлэгчийн талаарх мэдээлэл, тайлбар; 

25.1.2.хувийн хэвшлийн түншлэгчийн үзүүлэх үйлчилгээ, төрөөс үзүүлэх дэмжлэгийн тухай мэдээлэл;

25.1.3.төслийг хэрэгжүүлэхэд хувийн хэвшлийн түншлэгчийн санхүү, удирдлага, хүний нөөцийн чадавх, ижил төстэй төсөл хэрэгжүүлсэн туршлага;

25.1.4.түншлэлийн гэрээний нөхцөл;
25.1.5.оролцогчид тавигдах шаардлага;
25.1.6.сонгон шалгаруулах арга хэлбэр, аргачлал, оролцогчид өгөх заавар, баримт бичиг илгээх хэлбэр, хугацаа;

25.1.7.шаардлагатай бусад баримт бичиг, мэдээлэл.

25.2.Энэ хуулийн 24.1-д заасан ажлын хэсэг сонгон шалгаруулалтын баримт бичгийг холбогдох журмын дагуу боловсруулж, түншлэлийн асуудал эрхэлсэн төрийн захиргааны төв байгууллагаар батлуулна.

25.3.Ажлын хэсэг сонгон шалгаруулалтын зарыг 30-аас доошгүй хоногийн өмнө олон нийтэд нээлттэй мэдээлнэ.

25.4.Ажлын хэсэг сонгон шалгаруулалтад оролцогчоос ирүүлсэн төслийн саналыг үнэлж, хамгийн сайн нөхцөлтэй саналаас эхлэн дараалуулах байдлаар сонгон шалгаруулж, шаардлага хангасан болон хангаагүй оролцогчид мэдэгдэл хүргүүлнэ.

25.5.Ажлын хэсэг шаардлага хангасан оролцогчтой дарааллын дагуу гэрээний нөхцөлийн талаар хэлэлцээ хийж хувийн хэвшлийн түншлэгчийг шалгаруулна.

25.6.Түншлэлийн асуудал эрхэлсэн төрийн захиргааны төв байгууллага  санхүү, төсвийн асуудал эрхэлсэн төрийн захиргааны төв байгууллагад сонгон шалгаруулалтын үр дүнгийн талаар мэдээлж, шалгарсан оролцогчтой гэрээ байгуулах талаар санал, дүгнэлт авах хүсэлтийг хүргүүлнэ.

25.7.Санхүү, төсвийн асуудал эрхэлсэн төрийн захиргааны төв байгууллага хүсэлтийг хүлээн авч, түншлэлийн гэрээ байгуулах талаар санал, дүгнэлт гаргаж түншлэлийн асуудал эрхэлсэн төрийн захиргааны төв байгууллагад ажлын 10 өдрийн дотор хүргүүлнэ.

25.8.Түншлэлийн асуудал эрхэлсэн Засгийн газрын гишүүн энэ хуулийн 26.5-д заасан шийдвэрийн дагуу хувийн хэвшлийн түншлэгчтэй гэрээ байгуулж, олон нийтэд мэдээлнэ.

25.9.Төслийн саналын баримт бичгийг хуурамчаар бүрдүүлсэн, эсхүл бүрдэл дутуу ирүүлсэн нь оролцогчийн төслийн саналыг буцаах үндэслэл болно.”

9/26 дугаар зүйлийн 26.5 дахь хэсэг:

“26.5.Түншлэлийн асуудал эрхэлсэн төрийн захиргааны төв байгууллага түншлэлийн гэрээ байгуулах тухай санал, дүгнэлтээ санхүү, төсвийн асуудал эрхэлсэн төрийн захиргааны төв байгууллагаас ирүүлсэн санал, дүгнэлтийн хамт Засгийн газарт танилцуулан түншлэлийн гэрээ байгуулах эсэх шийдвэрийг гаргуулна.”

4 дүгээр зүйл.Төр, хувийн хэвшлийн түншлэлийн тухай хуулийн 7 дугаар зүйлийн 7.2.6 дахь заалт, 9 дүгээр зүйлийн 9.1.8 дахь заалтын “зөвшөөрөл олгох” гэснийг “санал, дүгнэлт гаргах” гэж, 8 дугаар зүйлийн 8.1.3 дахь заалтын “төрийн захиргааны төв байгууллагад хүргүүлж, Засгийн газраар хэлэлцүүлэх зөвшөөрлийг авах” гэснийг “төрийн захиргааны төв байгууллагын санал, дүгнэлтийг авч, Засгийн газрын хуралдаанаар хэлэлцүүлэхээр хүргүүлэх” гэж, мөн зүйлийн 8.1.16 дахь заалтын “Засгийн газраар хэлэлцүүлэх зөвшөөрлийг авах” гэснийг “санал, дүгнэлт авах” гэж, 20 дугаар зүйлийн 20.2 дахь хэсгийн “Түншлэлийн болон” гэснийг “Түншлэлийн төв болон” гэж, 22 дугаар зүйлийн 22.1 дэх хэсгийн “салбарын асуудал эрхэлсэн төрийн захиргааны төв байгууллагад” гэснийг “түншлэлийн төвд” гэж, 26 дугаар зүйлийн 26.2 дахь хэсгийн “25.6.7” гэснийг “25.5” гэж, мөн зүйлийн 26.4 дэх хэсгийн “түншлэлийн гэрээ байгуулах эсэх зөвшөөрлийг ажлын 10 өдөрт багтаан олгоно.” гэснийг “санал, дүгнэлтийг ажлын 10 өдөрт багтаан ирүүлнэ.” гэж 39 дүгээр зүйлийн 39.1 дэх хэсгийн “зөвшөөрөлд үндэслэн” гэснийг “санал, дүгнэлтийг авч” гэж, мөн зүйлийн 39.3 дахь хэсгийн “зөвшөөрөл” гэснийг “санал, дүгнэлт” гэж, 56 дугаар зүйлийн 56.4 дэх хэсгийн “25.2.6, 25.6.8-д” гэснийг “25.4-т” гэж тус тус өөрчилсүгэй.    

5 дугаар зүйл.Төр, хувийн хэвшлийн түншлэлийн тухай хуулийн 5 дугаар зүйлийн 5.1.24 дэх заалтын “урьдчилсан техник, эдийн засгийн үндэслэл, нарийвчилсан” гэснийг, 8 дугаар зүйлийн 8.1.1 дэх заалтын “төслийн саналыг тухайн салбарын асуудал эрхэлсэн төрийн захиргааны төв байгууллагаас хүлээн авах,” гэснийг, 12 дугаар зүйлийн 12.2.3 дахь заалт, 17 дугаар зүйлийн 17.1.2.б дэх заалт, 18 дугаар зүйлийн 18.2.1 дэх заалт, 20 дугаар зүйлийн 20.4.2 дахь заалтын “урьдчилсан болон нарийвчилсан” гэснийг, 18 дугаар зүйлийн 18.2 дахь хэсгийн “тусгай” гэснийг, 21 дүгээр зүйлийн 21.5.1 дэх заалт, 22 дугаар зүйлийн 22.3 дахь хэсэг, 39 дүгээр зүйлийн 39.1.2 дахь заалтын “нарийвчилсан” гэснийг, 26 дугаар зүйлийн 26.1 дэх хэсгийн “урьдчилсан болон уралдаант шалгаруулалтын” гэснийг тус тус хассугай.     

6 дугаар зүйл.Төр, хувийн хэвшлийн түншлэлийн тухай хуулийн 22 дугаар зүйлийн 22.2 дахь хэсгийг хүчингүй болсонд тооцсугай.   


Гарын үсэг


ТАНИЛЦУУЛГА

Засгийн газрын үнэт цаас гаргах эрх олгох тухай 
Улсын Их Хурлын тогтоолын төсөл

Өрийн удирдлагын тухай хуулийн 26 дугаар зүйлийн 26.3 дахь хэсэгт ”Засгийн газрын гадаад, дотоод үнэт цаас гаргахтай холбогдсон аливаа шийдвэрийн төслийг энэ хуулийн 8.2.4-т заасныг үндэслэн Засгийн газарт санхүү, төсвийн асуудал эрхэлсэн Засгийн газрын гишүүн, Улсын Их Хуралд Засгийн газар оруулна” гэж заасан. Мөн Улсын Их Хурлын 2025 оны 05 дугаар сарын 30-ны өдрийн 49 дүгээр тогтоолоор батлагдсан “Засгийн газрын өрийн удирдлагын 2026-2028 оны стратегийн баримт бичиг”-ийн 4 дүгээр зорилтод “Засгийн газрын гадаад, дотоод үнэт цаасны арилжааг тогтмолжуулан зах зээлийн суурь хүүг тогтоох замаар аж ахуйн нэгжүүдийн санхүүгийн зах зээлээс хөрөнгө оруулалт татах боломжийг нэмэгдүүлж, хөрөнгө оруулагчдын бааз суурийг тэлнэ.” гэж тусгагдсан. 

Үүний дагуу 2026 оны төсвийн жилд арилжаалах гадаад болон дотоод үнэт цаасны дээд хэмжээ, зориулалтыг тусган "Засгийн газрын үнэт цаас гаргах эрх олгох тухай” Улсын Их Хурлын тогтоолын төслийг боловсрууллаа. 

1. Засгийн газрын гадаад үнэт цаас 

Гадаад валютын албан нөөц, төлбөрийн тэнцэлд учруулах дарамтыг бууруулах зорилгоор Засгийн газрын гадаад үнэт цаас (ЗГГҮЦ)-ыг  2017 оноос эхлэн зөвхөн өмнөх онуудад гаргасан ЗГГҮЦ-ны төлбөрийг дахин санхүүжүүлэх зорилгоор арилжаалах,  боломжит хэмжээг дотоод эх үүсвэрээр төлж барагдуулах стратегийг баримталж байна. Тухайлбал, 2021-2025 онд нийт 2.9 тэрбум ам.долларын хугацаа тулаад байсан ЗГГҮЦ-ны төлбөрийг шийдвэрлэж, үүнээс 2.5 тэрбум ам.долларын төлбөрийг өрийн зохицуулалтын арга хэмжээний хүрээнд дахин санхүүжүүлсэн бол 414.0 сая ам.долларын үндсэн төлбөрийг төрийн сангийн мөнгөн хөрөнгийн эх үүсвэрээс төлж барагдуулсан. Ингэснээр 2021 онд 2.9 тэрбум ам.доллар байсан гадаад үнэт цаасны үлдэгдэл 2025 оны эхний хагас жилийн байдлаар 2.5 тэрбум ам.доллар болж буураад байна.

ЗГГҮЦ-ыг олон улсын зах зээлд арилжаалан, өрийн зохицуулалтын арга хэмжээ тогтмол авч хэрэгжүүлэх нь үнэт цаасны томоохон төлбөрийг эдийн засаг, төлбөрийн тэнцэлд сөрөг нөлөө үзүүлэхгүйгээр шийдвэрлэхээс гадна олон улсын зах зээлд Монгол Улсын ам.долларын өгөөжийн муруйг тогтоож, хувийн хэвшлийн аж ахуйн нэгжүүдийг олон улсын зах зээлээс харьцангуй хямд эх үүсвэрийг татан төвлөрүүлэх боломжийг бүрдүүлдэг. Мөн хөрөнгө оруулагчидтай тогтмол харилцах харилцаа, өрийн тогтвортой байдал нь шинээр гаргах ЗГГҮЦ-ны эрсдэлийн нэмэгдлийг бууруулахад эергээр нөлөөлдөг бөгөөд тухайлбал, 2025 оны 2 дугаар сард гаргасан Сенчири-4 бондын хүү нь 6.625% буюу ам.долларын эрсдэлгүй хүү дээр 2.3 хувийн эрсдэлийн нэмэгдэлтэй гарч, өмнөх ЗГГҮЦ-аас дунджаар 2.4 дахин бага эрсдэлийн нэмэгдэлтэй арилжаалагдсан. 

Засгийн газраас “Сенчири-1”, “Сенчири-2”, “Сенчири-3” бондуудын үндсэн төлбөрт 2027-2029 онд нийт 1.3 тэрбум ам.долларын төлбөр төлөгдөх хуваарьтай байгаа нь төсөв, төлбөрийн тэнцэл, гадаад валютын албан нөөцөд дарамт учруулах эрсдэлтэй байна. Мөн Засгийн газрын өрийн удирдлагын 2026-2028 оны стратегийн баримт бичгийн 4 дүгээр зорилтыг хэрэгжүүлэх арга зам, шалгуур үзүүлэлтэд дахин санхүүжилтийн зорилгоор ЗГГҮЦ-ны арилжааг жилд 2-оос дээшгүй удаа зохион байгуулахаар заасан. Иймд Засгийн газрын зүгээс олон улсын зах зээлийн нөхцөл байдалтай уялдуулан 2026 онд 1.0 тэрбум ам.доллар хүртэлх ЗГГҮЦ-ыг арилжаалахаар Улсын Их Хурлын тогтоолын төсөлд тусгалаа. 

2. Засгийн газрын дотоод үнэт цаас 

Улсын Их Хурлын 2022 оны 05 дугаар сарын 27-ны өдрийн 26 дугаар тогтоолоор батлагдсан “Засгийн газрын өрийн удирдлагын 2023-2025 оны стратегийн баримт бичиг”-ийн 4 дүгээр зорилтод “Засгийн газрын дотоод үнэт цаасны зах зээлийн хөгжлийг дэмжих, үнэт цаасны арилжааг тогтмолжуулна” гэж заасан. Мөн Монгол Улсын 2025 оны төсвийн тухай хуулийг дагаж батлагдсан Улсын Их Хурлын 2024 оны 51 дүгээр тогтоолд 2025 онд арилжаалах дотоод үнэт цаасны хэмжээг 300.0 тэрбум төгрөг байхаар баталсан. 
Үүний дагуу Засгийн газрын зүгээс 2025 оны 04 дүгээр сарын 16-ны өдрөөс эхлэн Монголын хөрөнгийн биржийн Засгийн газрын дотоод үнэт цаас (ЗГДҮЦ)-ны арилжааны цахим систем (bonds.mse.mn)-ээр дамжуулан ЗГДҮЦ-ны нээлттэй арилжааг эхлүүлээд байна. Нээлттэй арилжаагаар 2025 оны 8 дугаар сарын байдлаар нийт 87 тэрбум төгрөгийн үнэт цаасыг арилжаалаад байгаа бөгөөд 1 жил буюу түүнээс доош богино хугацаатай үнэт цаасны хүү дунджаар 9.3 хувь, 2-5 жилийн дунд хугацаатай үнэт цаасны хүү дунджаар 10.5 хувь буюу бодлогын хүүнээс 1.5-2.7 хувиар доогуур  арилжаалагдсан. 
ЗГДҮЦ-ны нээлттэй арилжааг эхлүүлснээр дотоодын зах зээлд төгрөгийн эрсдэлгүй өгөөжийн муруйг тогтоон, аж ахуйн нэгжүүдийн дотоодын зах зээлээс төвлөрүүлэх эх үүсвэрийн үнэлгээ бодитоор буюу харьцангуй бага хэмжээнд хүү тогтох, хөрөнгийн зах зээлд хөрөнгө оруулах гадаад дотоодын хөрөнгө оруулагчдын хэмжээг нэмэгдүүлэх ач холбогдолтой байна. 
Засгийн газрын өрийн удирдлагын 2026-2028 оны стратегийн баримт бичгийн 4 дүгээр зорилтыг хэрэгжүүлэх арга зам, шалгуур үзүүлэлтэд Засгийн газрын дотоод үнэт цаасны зах зээлийг хөгжүүлэн, арилжааг сар бүр 2-оос доошгүй удаа тогтмол явуулахаар заасан. Түүнчлэн, Засгийн газраас 2020 онд гаргасан “Номад” бондын 174.3 сая ам.доллар буюу 656.6 тэрбум төгрөгийн төлбөр 2026 оны 04 дүгээр сарын 07-ны өдөр төлөгдөх хуваарьтай байгаа тул төрийн сангийн мөнгөн хөрөнгөд учруулах дарамтыг бууруулах зорилгоор дотоод үнэт цаас гаргахаар төлөвлөсөн. Дээрх үндэслэлүүдийг харгалзан 2026 онд 561.2 тэрбум төгрөг хүртэлх ЗГДҮЦ-ыг арилжаалахаар Улсын Их Хурлын тогтоолын төсөлд тусгалаа. 


Төсөл

МОНГОЛ УЛСЫН ИХ ХУРЛЫН ТОГТООЛ 
 
2025 оны ... дугаар			   				          	   Улаанбаатар
сарын ... -ны өдөр 									хот 				
ЗАСГИЙН ГАЗРЫН ҮНЭТ ЦААС ГАРГАХ ЭРХ ОЛГОХ ТУХАЙ
 
Монгол Улсын Их Хурлын тухай хуулийн 5 дугаар зүйлийн 5.1 дэх хэсэг, Өрийн удирдлагын тухай хуулийн 26 дугаар зүйлийн 26.3 дахь хэсгийг тус тус үндэслэн Монгол Улсын Их Хурлаас ТОГТООХ нь: 

1.Монгол Улсын Засгийн газраас 2026 онд Өрийн удирдлагын тухай хуулийн 12 дугаар зүйлийн 12.1.2, 12.1.3-т заасан зориулалтаар 561.2 тэрбум төгрөг хүртэлх дотоод үнэт цаас, мөн зүйлийн 12.1.4-т заасан зориулалтаар 1.0 тэрбум ам.доллар хүртэлх гадаад үнэт цаас гаргах асуудлыг Төсвийн тогтвортой байдлын тухай хууль, Өрийн удирдлагын тухай хууль, Монгол Улсын 2026 оны төсвийн тухай хууль болон Засгийн газрын өрийн удирдлагын 2026-2028 оны стратегийн баримт бичигт нийцүүлэн шийдвэрлэх эрхийг Монгол Улсын Засгийн газар /Г.Занданшатар/-т олгосугай. 

2.Энэ тогтоолыг 2026 оны 01 дүгээр сарын 01-ний өдрөөс эхлэн дагаж мөрдсүгэй. 


Гарын үсэг 
 





















ТАНИЛЦУУЛГА

	Үндэсний баялгийн сангийн тухай хуулийг 
хэрэгжүүлэх зарим арга хэмжээний тухай 
Улсын Их Хурлын тогтоолын төсөл

“Эрдэнэс Тавантолгой” ХК нь Уул уурхайн бүтээгдэхүүний биржийн тухай хуулийн дагуу нүүрсэн бүтээгдэхүүнээ 2023 оны 02 дугаар сараас эхлэн зөвхөн биржийн арилжаагаар борлуулж байна. Өнгөрсөн хугацаанд нийт 176 биржийн цахим арилжааг амжилттай зохион байгуулж, БНХАУ-ын Ганцмод, Мандал боомт нөхцөл, хилийн үнээр нийт 3.1 тэрбум ам.долларын үнийн дүн бүхий 29.4 сая тонн нүүрс арилжаалсан.

 “Эрдэнэс Тавантолгой” ХК 2025 онд нийт 55 удаагийн амжилттай биржийн арилжаагаар 249.5 сая ам.долларын үнийн дүн бүхий 4.0 сая тонн нүүрс Хятадын Ганцмод болон Мандал боомтод хүргэж өгөх нөхцөлтэй арилжаалжээ.

Монголын Хөрөнгийн биржээр арилжаалах эрчим хүчний нүүрсний үнийг зах зээлийн үнийн индексийн хөдөлгөөнд тулгуурлан өөрчлөлт оруулах боломжийг бүрдүүлэхээр ажиллаж байна. 

Харин өнөөдөр хэрэгжиж буй уурхайн ам нөхцөлтэй урт хугацаат гэрээнүүдийг Уул уурхайн бүтээгдэхүүний тухай хууль батлагдахаас өмнө байгуулсан бөгөөд уурхайн ачилтаас шалтгаалан 2026, 2027, 2028 онуудад хэрэгжиж дуусна.

Уурхайн ам нөхцөлтэй урт хугацаат гэрээ нь зөвхөн хатуу коксжих нүүрсийг сорчлон худалдан авахын зэрэгцээ борлуулалтын үнэ нь зах зээлийн нөхцөл байдлаас шалтгаалан биржийн гэрээний үнээс 1-66 хүртэл ам.доллароор доогуур тогтож байгаа нь компани, Монгол Улсын хувьд ашиггүй юм. 

Иймд экспортыг нэмэгдүүлэх, валютын орлогын нөөцийг бүрдүүлэх зорилгыг хэрэгжүүлэх хүрээнд өнөөгийн хууль тогтоомжийн дагуу биржийн томоохон дүнтэй арилжааг зохион байгуулбал зүйтэй гэж үзэж байна. Тухайлбал, 1.0 тэрбум ам.долларын үнийн дүнтэй 3-5 удаагийн нүүрсний том арилжааг амжилттай зохион байгуулсан тохиолдолд дэнчин болон эхний төлбөрийн орлогоор 250-350 орчим тэрбум ам.долларыг Монгол Улсад татан төвлөрүүлэх боломжтой байна.

Эдгээр арилжааг зохион байгуулснаар дараах эерэг үр дүнд хүрнэ гэж үзэж байна.

1. Уул уурхайн бүтээгдэхүүнийг зөвхөн биржийн арилжаагаар нээлттэй, ил тод борлуулах үйл ажил тогтвортой үргэлжлэх нөхцөл бүрдэнэ.

2. Эдийн засгийн хувьд олон улсын зах зээлийн үнэд нийцсэн үнээр борлуулах нөхцөл бүрдсэнээр Монгол Улсад үр ашиг нь бий болно. 

3. Тээвэрлэлтийн үйл ажиллагааг зохион байгуулж 40-51 сая тонн нүүрсийг уурхайгаас хил хүргэх тээвэр зохион байгуулалтыг “Эрдэнэс Тавантолгой” ХК хариуцан гүйцэтгэх боломж бүрдэнэ.  

4. Тавантолгой бүлэг ордыг бүхэлд нь буюу зөвхөн хатуу коксжих бус, сул коксжих, эрчим хүчний нүүрсийг тэнцвэртэй борлуулах нөхцөл бүрдэнэ.  

---о0о---


Төсөл

МОНГОЛ УЛСЫН ИХ ХУРЛЫН ТОГТООЛ 
 
2025 оны ... дугаар			   				          	   Улаанбаатар
сарын ... -ны өдөр 									хот 	
ҮНДЭСНИЙ БАЯЛГИЙН САНГИЙН ТУХАЙ ХУУЛИЙГ ХЭРЭГЖҮҮЛЭХ
ЗАРИМ АРГА ХЭМЖЭЭНИЙ ТУХАЙ 

Монгол Улсын Үндсэн хуулийн 6 дугаар зүйлийн 2 дахь хэсэг, Монгол Улсын Их Хурлын тухай хуулийн 5 дугаар зүйлийн 5.1 дэх хэсэг, Ашигт малтмалын тухай хуулийн 5 дугаар зүйлийн 5.4, 5.5 дахь хэсэг, Үндэсний баялгийн сангийн тухай хуулийн 11 дүгээр зүйлийн 11.1.2.а, 11.1.2.б, 10 дугаар зүйлийн 10.1.2 дахь заалтыг тус тус үндэслэн Монгол Улсын Их Хурлаас ТОГТООХ нь:
Монгол Улсын Үндсэн хуулийн 6 дугаар зүйлийн 2 дахь хэсгийн хэрэгжилтийг хангах хүрээнд дараах арга хэмжээ авч хэрэгжүүлэхийг Монгол Улсын Засгийн газар (Г.Занданшатар)-т даалгасугай.
 1.1. Тавантолгойн бүлэг ордын ашиглагдаагүй байгаа хэсгийг эдийн засгийн эргэлтэд оруулах, орд ашиглалтыг сайжруулж, одоо болон ирээдүйн иргэдийн эрх ашгийг тэгш хангах зарчмыг баримтлан, тухайн орд газруудыг урт, удаан хугацаанд үр ашигтай ашиглах бодлого хэрэгжүүлж, хөрөнгө оруулагч хуулийн этгээдүүдтэй хууль тогтоомжийн дагуу хэлцэл хийж Үндэсний баялгийн сангийн тухай хуулийг хэрэгжүүлэх  хүрээнд урт, дунд хугацааны хөгжлийн бодлогын баримт бичигт туссан төсөл, хөтөлбөрүүд болон эрүүл мэнд, боловсрол, орон сууцны хүртээмжийг нэмэгдүүлэх арга хэмжээ авах;
1.2. Энэ тогтоолын 1.1 дэх заалтыг хэрэгжүүлэхдээ урт хугацааны гэрээний үндсэн дээр иж бүрэн цогцоор нь ашиглах талаар олборлолт, тээвэрлэлт, экспортыг гүйцэтгэх хамтрагч, хөрөнгө оруулагчдад санал болгож, хэлцэл хийх замаар эргэлтэнд оруулах; 
 1.3.Энэ тогтоолын 1.1, 1.2 дахь хэсэгт заасан хэлцлийг холбогдох хууль тогтоомжийн дагуу ил тод нээлттэй, үр ашигтай хийх;
1.4.Тавантолгойн бүлэг ордын үйл ажиллагаанд олон улсын стандартыг нэвтрүүлж, үр ашгийг хөндлөнгийн олон улсын аудитын байгууллагаар хянуулж, тайлагнах зарчмыг тогтоох;
2. Энэ тогтоолын хэрэгжилтэд хяналт тавьж ажиллахыг Монгол Улсын Их Хурлын Эдийн засгийн байнгын хороо /Р.Сэддорж/-нд даалгасугай.
 
Гарын үсэг 

